
A l’è coscì...!!
(Da Microscopio e Telescopio de Savon-na pe-o 1850)

Canzon

I






Credilo çertiscimo

Da bon cristian

Che o mondo termine

Cö sô dan-dan,

Che un tempo scimile

No s’è mai visto

Primm-a da nascita

De Gesù-Cristo,

E nisciûn’opera,

Che i vaegi han scrito,

A l’ha mai dito.

Pensa e ripensighe,

No sò che dì;

A l’è cosci...!!





II




Ho letto a storia

Prusciann-a, ingleise,

Chineise, austriaca,

Russa, françeise,

Tartara, eccetera;

Son mäveggiôu

Che un caxio analogo

Non ho trovôu!

Questo o l’è o secolo

Di belli esempi!

Che rari tempi!

Pensa e ripensighe, ecc.

